
Янги ислоҳотлар

Давоми 3-бетда

Давоми 2-бетда

ҲАРФ ЎЗГАРСА, 
НИМА ЎЗГАРАДИ?
Алифбо ислоҳоти бу шунчаки график белгилар-

ни алмаштириш эмас, балки миллий ёзувни тако-
миллаштириш, давлат тилида иш юритишни из-
чиллаштириш ва рақамли муҳит имкониятларини 
кенгайтиришга қаратилган муҳим қадамдир.

Алифбо миллатнинг маданий хотираси, илмий 
тафаккури ва ижтимоий мулоқотини бирлаштирув-
чи муҳим воситадир. Шу боис уни такомиллашти-
ришга доир ҳар қандай ўзгаришни фақат ҳарфлар 
шакли билан эмас, балки тилнинг ривожланиши, 
таълим сифати ва давлат бошқаруви самарадорли-
ги билан боғлиқ ҳолда баҳолаш лозим.

Ўзбек лотин алифбосини янгилаш доирасида 
тўртта график бирлик ўзгартирилди: O‘ – Ö, G‘ – Ğ, 
Sh – Ş, Ch – Ç. Шунингдек, “ng” бирикмаси муста-
қил алифбо бирлиги сифатида чиқарилди. Мазкур 
ўзгаришлар ёзув тизимини ихчамлаштириш, ҳарф-
ларнинг график ифодасини изчиллаштириш ва за-
монавий ахборот технологиялари билан мувофиқ-
лигини яхшилашга қаратилган.

Янгиланган шаклларнинг муҳим жиҳати шун-
даки, аввал апостроф ёки икки ҳарф орқали ифода-
ланган айрим бирликлар энди битта график белги 
билан ёзилади. Бу матнларни киритиш, сақлаш, 
қидириш ва автоматик қайта ишлашда муайян қу-
лайликлар яратиши мумкин. Айниқса, электрон 
ҳужжат айланиши, маълумотлар базалари, имло 
текширгичлари ва ўзбек тилидаги рақамли ресурс-
ларни такомиллаштиришда бундай ўзгаришлар 
амалий аҳамият касб этади.

Бироқ ҳарф шаклининг ўзгариши 
ўз-ўзидан имло муаммоларини ҳал 
қилмайди. Бунинг учун янги алиф-
бога мос ягона имло қоидалари, 
луғатлар, услубий қўлланмалар 
ва техник стандартлар ишлаб 
чиқилиши, амалиётда бир хил қўл-
ланиши зарур. Демак, ислоҳотнинг 
муваффақияти ҳарфларни янгилаш 
билан бирга, уларни қўллаш меъёр-
ларини аниқ белгилашга ҳам боғлиқ.

Алифбони янгилаш жараёнининг муҳим жиҳа-
ти – унинг ҳуқуқий асоси ва амалга кириш мудда-
тидир. Ўзбекистон Республикасининг 2026 йил 21 
октябрдаги ушбу қонуни расмий эълон қилинган 
кундан эътиборан олти ой ўтгач кучга кириши бел-
гиланган. Қонунда кўрсатилган муддатга мувофиқ, 
янги тартиб 2027 йил 22 апрелдан амалга кириши 
назарда тутилган.

Бу муддатни шунчаки кутиш даври сифатида 
эмас, балки ташкилий ва техник тайёргарлик бос-
қичи сифатида қабул қилиш керак. Давлат ташки-
лотлари ҳужжатлар айланиши, электрон ахборот 
тизимлари, расмий веб-сайтлар ва иш юритиш 
қоидаларини янги алифбога мослаштиришга ол-
диндан тайёргарлик кўриши лозим.

Айни пайтда эски алифбода расмийлаштирил-
ган ҳужжатларнинг ҳуқуқий аҳамиятини сақлаш, 
уларни асоссиз равишда қайта расмийлаштиришга 
йўл қўймаслик ҳам муҳим. Қонунда назарда тутил-
ган ўтиш қоидалари ҳуқуқий барқарорликни таъ-
минлаш ва ортиқча харажатларнинг олдини олиш-
га хизмат қилади.

Алифбо ислоҳотининг амалий натижаси, энг 
аввало, давлат ташкилотларида намоён бўлади. 
Вазирлик ва идоралар, ҳокимликлар, таълим муас-
сасалари ҳамда бошқа давлат ташкилотларида рас-
мий ҳужжатларнинг ягона имло меъёрлари асосида 
юритилиши давлат тилининг нуфузи ва бошқарув 
маданиятини мустаҳкамлайди.

Энг муҳими, алифбодаги ўзгаришлар қоғозда-
ги янгиланиш бўлиб қолмаслиги керак. Уларнинг 
ҳақиқий натижаси давлат идораларида, шу жумла-
дан, темир йўл тизимида ҳам саводли иш юритиш-
да ўзбек тилидан қулай фойдаланиш имконияти 
орқали намоён бўлади.

Ҳулкар ХАТАМБАЕВА,
“Ўзбекистон темир йўллари” АЖ

бошқаруви раисининг маънавият ва давлат
тили масалалари бўйича маслаҳатчиси 

“НУРАФШОН – ПИСКЕНТ – БЎКА – БЕКОБОД – БОЁВУТ – 
ЯНГИЕР” ЙЎНАЛИШИДА 11 КИЛОМЕТР РЕЛЬСЛАР ЁТҚИЗИЛДИ

БИЛИМ, ЗАКОВАТ ВА ҲАМЖИҲАТЛИК МАЙДОНИ
Темирйўлчилар ўртасидаги республика интеллектуал мусобақасида 53 та жамоа куч синашди

2026 йил 21 октябрда, Ўзбек тили байрами 
кунида, Президентимиз томонидан лотин ёзу-
вига асосланган ўзбек алифбосини такомил-
лаштиришга қаратилган 1184-сонли Ўзбекис-
тон Республикаси қонуни имзоланди. Мазкур 
ҳуқуқий ҳужжат билан амалдаги алифбонинг 
айрим график бирликлари қайта кўриб чиқи-
либ, ёзув тизимини замонавий тилшунослик 
талаблари, ахборот технологиялари имко-
ниятлари ва давлат тилида иш юритиш эҳ-
тиёжларига мослаштириш учун янги ҳуқуқий 
асос яратилди.

Мазкур темир йўл тармоғи 
Тошкент ҳамда Сирдарё ви-
лоятлари ўртасидаги транс-
порт боғлиқлигини янада 
кучайтириш, аҳоли учун қу-
лай ва замонавий транспорт 
хизматларини ташкил этишда 
муҳим аҳамият касб этади.

Лойиҳа доирасида уму-
мий узунлиги 111 километр 
бўлган янги электрлаштирил-
ган темир йўл линияси барпо 
этилмоқда. Ушбу йўналиш-
да тезюрар электропоездлар 
ҳаракатини йўлга қўйиш, 
йўловчи ва юк ташиш хиз-
матларини самарали ташкил 
этиш, шунингдек, замонавий 
муҳандислик-коммуникация 
инфратузилмасини яратиш 
режалаштирилган.

Эътиборлиси, қурилиш 

ишлари кўлами салмоқли бў-
либ, лойиҳага кўра, 5957 минг 
метр куб тупроқ кўтарма иш-
ларини амалга ошириш, 395 
та сунъий сув ўтказиш ин-
шоотини қуриш, шунингдек, 
32 та сунъий иншоот (11 та 
кўприк, 11 та туннель кўри-
нишидаги йўл ўтказгич, 10 та 
йўл ўтказгич), 111 километр 
темир йўл ётқизиш ва 111 
километр темир йўл линия-
сини электрлаштириш кўз-
да тутилган. Қолаверса, 4 та 
станция, 1 та тўхташ пункти 
ва блок пост биноси қурила-
ди. 40 километр ташқи электр 
таъминоти ва 1 та тортиш 
нимстанцияси ўрнатилиши 
назарда тутилган.

Жорий йилнинг 
март ойида ҳудуд-
ларда бошланган 
мусобақа бир неча 
босқичдан ўтиб, ўзи-
нинг ҳал қилувчи 
палласига етди. “Ўз-
бекистон темир йўл-
лари” акциядорлик 
жамияти ҳамда Ўз-
бекистон темирйўл-

чилари ва транспорт 
қурувчилари касаба 
уюшмаси Респуб-
лика Кенгаши Иж-
роия қўмитасининг 
2026 йил 12 июндаги 
2-105”с”-сонли қўш-
ма қарори асосида 
ташкил этилган ушбу 
интеллектуал бел-
лашувнинг асосий 

мақсади темирйўлчилар ўр-
тасида билим ва мутолаага 
қизиқишни ошириш, ман-
тиқий ва танқидий фикр-
лашни ривожлантириш, 
жамоавий ҳамкорликни 
мустаҳкамлашдан иборат.

Республика финалида 
тизимдаги департаментлар, 
бошқармалар, марказлар, 
корхона ва ташкилотлардан 
сараланган 53 та жамоа ғо-
либлик учун баҳс олиб бор-
ди. Қувонарлиси, беллашув 
иштирокчилари турли касб 
вакилларидан иборат бў-
либ, улар орасида темир йўл 
йўлсозлари, алоқа ва электр 
таъминоти мутахассисла-
ри, поезд диспетчерлари, 
машинистлар, рақамлаш-
тириш соҳаси ходимлари, 
вагонсозлар, таъмирловчи 
чилангарлар ҳамда конст-
рукторлар бор эди.

Бу эса “Заковат” темир 
йўл тизимида фақат кас-
бий маҳорат эмас, балки 
умумий билим, изланиш ва 
интеллектуал салоҳият ҳам 
юксак қадрланишини яқ-
қол намоён этди.

2026 йил 27 октябрь 
куни Тошкент шаҳри-
даги “Заковат Арена”-
да “Ўзбекистон темир 
йўллари” акциядорлик 
жамияти тизимида 
фаолият юритаётган 
темирйўлчилар ўрта-
сида “Заковат” интел-
лектуал турнирининг 
Республика финал 
босқичи бўлиб ўтди. 
Билим, мантиқий та-
факкур ва жамоавий 
ҳамжиҳатликни ўзида 
мужассам этган мазкур 
беллашув темир йўл 
соҳаси ходимларининг 
интеллектуал сало-
ҳиятини намоён этган 
йирик тадбирлардан 
бири бўлди.

Жорий йилнинг февраль 
ойида Тошкент вилоятида 
транспорт инфратузилма-
сини тубдан яхшилаш, 
ҳудудлар ўртасидаги 
иқтисодий ва ижти-
моий алоқаларни мус-
таҳкамлашга қаратилган 
йирик стратегик лойи-
ҳа қурилиши бошланган 
эди. “Нурафшон – Пискент 
– Бўка – Бекобод – Боёвут 
– Янгиер” электрлашти

-рилган темир йўл тармоғи 
ушбу ҳудудларни қамраб 
олиб, Тошкент ва Сирдарё 
вилоятлари ўртасидаги 
қатновларни янги босқич-
га олиб чиқиши  кутил-
моқда.

давоми. Бошланиши 1-бетда 

ТАНЛОВ

ЗУККОЛИК ВА ТЕЗКОР ТАФАККУР 
СИНОВИ

“Заковат” ўйинининг ўзига хос жиҳати шундаки, 
унда иштирокчилардан нафақат кенг билим, балки 
берилган саволларни чуқур таҳлил қилиш, мантиқий 
хулоса чиқариш, вақтдан унумли фойдаланиш ва яго-
на қарорга келиш талаб этилади. Ҳар бир савол жамоа 
аъзоларининг фикр алмашиши, бир-бирини тинглаши 
ва энг тўғри ечимни топиш йўлидаги ҳамкорлигини си-
новдан ўтказди.

Мусобақа давомида жамоалар ўртасида қизғин ра-
қобат кузатилди. Иштирокчиларнинг билимдонлиги, 
топқирлиги ва ҳамжиҳатлиги беллашувга алоҳида руҳ 
бағишлади. Ҳар бир тўғри жавоб ортида изланиш, диқ-
қат-эътибор ва жамоавий фикрлаш мужассам экани яна 
бир бор ўз тасдиғини топди.

РЕСПУБЛИКА ФИНАЛИ ҒОЛИБЛАРИ 
АНИҚЛАНДИ

Қизғин интеллектуал беллашув якунига кўра, энг 
юқори натижаларни қайд этган жамоаларнинг ўринла-
ри қуйидагича тақсимланди:

1-ўрин — “Бухоро минтақавий темир йўл узели" фи-
лиали жамоаси;

2-ўрин — “1-сон энергомонтаж поезди” масъулияти 
чекланган жамиятининг 1-жамоаси;

3-ўрин — “Қўнғирот” локомотив депоси жамоаси;
4-ўрин — “Темирйўлкарго” акциядорлик жамияти 

жамоаси;
5-ўрин — “Қўқон минтақавий темир йўл узели” фи-

лиалининг “Энергетиклар” жамоаси;

Ғолиб ва совриндор жамоалар “Ўзбекистон темир 
йўллари” акциядорлик жамияти ҳамда Ўзбекистон те-
мирйўлчилари ва транспорт қурувчилари касаба уюш-
маси Республика Кенгаши томонидан дипломлар, эсда-
лик совғалари ва бошқа рағбатлантирувчи мукофотлар 
билан тақдирланди.

“Заковат” интеллектуал ўйинининг Республика фи-
нали нафақат ғолибларни аниқлаш, балки темир йўл 
тизимида фаолият юритаётган билимдон, ташаббускор 
ва изланувчан ходимларнинг имкониятларини намоён 
этиш учун ҳам муҳим майдон бўлди.

Мусобақа натижалари яна бир ҳақиқатни тасдиқла-
ди: кучли жамоа — бу нафақат билимли иштирокчилар, 
балки бир мақсад йўлида бирлаша оладиган, бир-би-
рининг фикрини тинглайдиган ва муштарак қарорга 
кела биладиган инсонлар жамоасидир. Ана шундай 
фазилатлар темир йўл тизимининг бугунги ютуқлари 
ва келгуси тараққиёти учун ҳам муҳим пойдевор бўлиб 
хизмат қилади.

Заковатли инсонлар, аҳил жамоалар ва юксак мақ-
садлар сари интилаётган темирйўлчилар — соҳанинг 
энг катта бойлигидир.

БИЛИМ, ЗАКОВАТ ВА 
ҲАМЖИҲАТЛИК МАЙДОНИ

МАЪНАВИЙ-МАЪРИФИЙ ТАДБИР САЙЁР ҚАБУЛ

КИТОБ ВА САНЪАТ УЙҒУНЛИГИ
“Ўзбекистон 

темир йўллари” 
акциядорлик 
жамиятида 
“Китоб ва санъат 
уйғунлиги” деб 
номланган “Зук-
ко китобхон – 
2026” танловининг 
IIIчорак босқичи 
бўлиб ўтди.

Ўзбекистон Республика-
си Президентининг 2026 йил 
15 январдаги “Китобхонлик 
маданиятини ривожланти-
риш ва аҳоли ўртасида китоб 
ўқишга қизиқишни ошириш 
чора-тадбирлари тўғриси-
да”ги 9-сонли қарори ижро-
сини таъминлаш, шунинг-
дек, 21 октябрь – Ўзбек тили 
байрами муносабати билан 
“Ўзбекистон темир йўлла-
ри” акциядорлик жамиятида 
маънавият ва давлат тили-
ни ривожлантириш, миллий 
қадриятларга ҳурмат туйғу-
сини мустаҳкамлаш ҳамда 
китобхонлик маданиятини 
юксалтиришга қаратилган 
мазкур тадбир Темир йўл 
илмий-техник кутубхонаси 
томонидан ташкил этилди. 
Унда давлат тилининг нуфу-
зини ошириш, она тилимиз-
га бўлган эҳтиромни кучай-
тириш, ходимлар ўртасида 
мутолаага қизиқишни яна-
да юксалтириш ва уларнинг 
интеллектуал салоҳиятини 
ривожлантириш масалала-
рига алоҳида эътибор қара-
тилди. 

Танловда темир йўл ти-
зимининг турли хизматла-
рида меҳнат қилаётган тўрт 
нафар ходим ғолиблик учун 
баҳс олиб борди. Иштирокчи-
лар бадиий асарларни таҳлил 
қилиш, саҳна кўриниши на-
мойиш этиш, эркин ижод ва 
саволларга мазмунли жавоб 
бериш каби шартлар бўйича 
ўз билим ва маҳоратларини 
синовдан ўтказдилар.

Тажрибали ҳакамлар 
ҳайъати иштирокчиларнинг 
ҳар бир чиқишини диққат би-

лан кузатиб, уларнинг билим 
даражаси, фикрлаш салоҳия-
ти, бадиий асарларни англаш 
ва таҳлил қилиш маҳорати 
ҳамда ижодий ёндашуви-
ни холисона баҳолаб борди. 
Қизғин ва муросасиз кечган 
беллашувлар соғлом рақобат, 
ўзаро ҳурмат ва фикр алма-
шиш муҳитида ўтди. Ҳар бир 
иштирокчи ўз билими, иқти-
дори ва интеллектуал сало-
ҳиятини намоён этишга ин-
тилди.

Айниқса, танловнинг 

учинчи – “Эркин ижод” шарти 
барчага бирдек манзур бўлди. 
Унда иштирокчилар театр-
лаштирилган саҳна кўри-
нишлари ва қўшиқлар орқали 
ўзларининг санъатга бўлган 
қизиқишлари, ижодий қоби-
лиятлари ва истеъдодларини 
очиб бердилар. Кутилмаган 
ижодий чиқишлар тадбирга 
ўзгача файз бағишлаб, ишти-
рокчилар ва томошабинларга 
кўтаринки кайфият улаш-
ди. Бу шарт китобхонлик ва 
санъатнинг инсон маънавий 
оламини бойитишдаги ўзаро 
уйғунлигини яна бир бор на-
моён этди.

Якуний натижаларга кўра, 
ҳакамлар ҳайъати қарори 
билан хўжалик хизмати чи-
лангар-сантехниги Равшан 
Рихсибоев фахрли биринчи 
ўринни эгаллади. Озодалик 
хизмати ходимаси Сайёра 
Турсунова иккинчи, қозон-
хона оператори Дилшод Му-
ҳаммедов учинчи, қўриқлаш 
хизмати ходими Мурод Юсу-
пов эса тўртинчи ўринга му-

носиб деб топилди.
Тадбир якунида барча иш-

тирокчилар ташкилотчилар 
томонидан пул мукофотлари, 
фахрий ёрлиқлар ва эсдалик 
совғалари билан тақдирлан-
ди.

Шубҳасиз, “Зукко китоб-
хон – 2026” танлови каби маъ-
навий-маърифий тадбирлар 
ходимларнинг китобга меҳ-
рини ошириш, уларнинг бўш 
вақтини мазмунли ташкил 
этиш, ижодий қобилиятлари-
ни ривожлантириш ва жамоа-
да соғлом маънавий муҳитни 
мустаҳкамлашда муҳим аҳа-
миятга эга. Бундай беллашув-
лар китобни ҳаётнинг ажрал-
мас қисмига айлантириш, 
мутолаани кундалик эҳтиёж 
даражасига кўтариш ҳамда 
билимли, маънавиятли ва 
юксак салоҳиятли темирйўл-
чилар сафини кенгайтиришга 
хизмат қилади.

Китоб ва санъат уйғун-
лашган бугунги тадбир эса 
бир ҳақиқатни яна бир бор 
тасдиқлади: китоб инсон та-
факкурини юксалтирса, санъ-
ат унинг қалбига гўзаллик ва 
нафосат бағишлайди.

ХАЛҚ БИЛАН МУЛОҚОТ – 

АМАЛИЙ НАТИЖА ГАРОВИ

Транспорт назорати 
инспекцияси раҳбария-
ти томонидан фуқаро-
лар ва тадбиркорлик 
субъектлари вакиллари 
билан очиқ мулоқотни 
йўлга қўйиш, жойлар-
даги мавжуд муаммо-
ларни ўрганиш ҳамда 
уларнинг ечимига кў-
маклашиш мақсадида 
республикамизнинг 
турли ҳудудларида 
сайёр қабуллар ташкил 
этилмоқда. 

Навбатдаги тадбир На-
воий вилоятида ўтказилди. 
Унда Транспорт назорати 
инспекцияси бошлиғи ўрин-
босари Акбар Усмонов фуқа-
ролар, шунингдек, автомо-
биль ва темир йўл транспор-
ти ҳамда йўл қурилиши соҳа-
ларида фаолият юритаётган 
тадбиркорларни қабул қилди. 
Мулоқот давомида транспорт 
соҳасидаги камчиликлар, 
йўловчи ташиш хизматлари 
сифати, тадбиркорларнинг 
таклиф ва мурожаатлари ат-
рофлича тингланди.

Қабулда вилоятда фао-

лият юритаётган 30 дан ор-
тиқ тадбиркорлик субъекти 
вакиллари турли масалалар-
ни кўтарди. Мурожаатлар 
амалдаги қонунчилик талаб-
лари асосида кўриб чиқилиб, 
уларнинг ечимини топиш, 
фуқаролар ва тадбиркорлар-
нинг қонуний манфаатлари-
ни таъминлаш юзасидан те-
гишли чора-тадбирлар бел-
гиланди.

– Инспекция раҳбария-
ти томонидан республика-
мизнинг турли ҳудудларида 
сайёр қабуллар мунтазам 
ташкил этилмоқда, – дейди 
Транспорт назорати инс-
пекцияси мурожаатлар би-
лан ишлаш бўлими бошлиғи 
А.Рўзиев. – Таҳлиллар асо-
сида аҳоли мурожаатлари 
кўпайган ҳудудларда учра-
шувлар ўтказилиб, муам-
моларни бартараф этиш чо-
ралари кўриляпти. Бунгача 
Андижон, Наманган ва Тош-
кент вилоятларида сайёр 
қабуллар ўтказилди. Асосий 
мақсадимиз – аҳолига сифат-
ли транспорт хизмати кўр-
сатилишини таъминлаш, қо-
нуний фаолият юритаётган 
тадбиркорлар манфаатлари-
ни ҳимоя қилиш ҳамда ноқо-
нуний йўловчи ташиш билан 
шуғулланаётган шахсларга 
нисбатан тегишли чораларни 

кўришдан иборат.
Сайёр қабул давомида кў-

тарилган масалалар ижроси-
ни таъминлаш ва уларни ҳал 
этиш бўйича масъул ходим-
ларга аниқ вазифалар юк-
латилди. Мурожаатларнинг 
аксарияти жойида ижобий 
ҳал этилди. Инспекция вако-
латига кирмайдиган ҳамда 
қонунчиликка ўзгартириш 
киритишни талаб этадиган 
масалалар юзасидан фуқаро-
ларга тегишли тушунтириш-
лар берилди.

Хусусан, тендер шартлари 
асосида фаолият юритаётган 
тадбиркорлар белгиланган 
йўналишларда рухсатсиз йў-
ловчи ташиш билан шуғул-
ланаётган ҳайдовчиларга 
нисбатан чора кўриш маса-
ласини кўтардилар. Ушбу му-
рожаатлар асосида ҳудудда 
инспекторлар иштирокида 
кенг қамровли рейд тадбир-
лари ўтказилди.

Бу каби очиқ ва самарали 
мулоқотлар транспорт соҳа-
сидаги мавжуд камчилик-
ларни бартараф этиш ҳамда 
аҳолига кўрсатилаётган хиз-
матлар сифатини янада оши-
ришга хизмат қилади.

Транспорт назорати 
инспекцияси Ахборот 

хизмати

Унда соҳа вакиллари, ёшлар ҳамда таклиф этилган меҳ-
монлар иштирок этиб, она тилимизнинг миллий ўзлиги-
миз, маънавий меросимиз ва халқимизнинг бой тарихини 
намоён этишдаги беқиёс ўрни ва аҳамияти хусусида фикр 
алмашдилар.

Дастлаб, “Қарши минтақавий темир йўл узели” филиали 
Ҳудудий касаба уюшма қўмитаси раиси И.Арслонов сўзга 
чиқиб, йиғилганларни байрам билан самимий табриклади. 
Ўзбек тилининг давлат тили сифатидаги нуфузи ва мавқеи-
ни юксалтириш, унинг софлигини асраш, кундалик фао-
лиятда ҳамда расмий иш юритишда адабий тил меъёрлари-
га риоя этиш ҳар бир фуқаронинг муқаддас бурчи эканини 
таъкидлади.

Тадбир меҳмони тарих фанлари профессори, Халқ де-
путатлари Қашқадарё вилояти Кенгаши депутати Саҳодат 
Муртазаева ўз нутқида ўзбек тилининг кўп асрлик тараққиёт 
йўли, бой луғат таркиби ва аждодларимизнинг тил ривожига 
қўшган ҳиссасига тўхталиб ўтди. Шунингдек, нутқ мадания-
тига амал қилиш, сўзларни ўринли қўллаш ва имло қоидала-
рига риоя этиш борасида ёшларга муҳим тавсиялар берди.

Байрамнинг бадиий қисмида Қарши шаҳар ихтисослаш-
тирилган мусиқа ва санъат мактаби ўқитувчи ҳамда ўқувчи-
лари томонидан ижро этилган куй-қўшиқлар ва адабий чи-
қишлар йиғилганларга кўтаринки кайфият бағишлади.

Тадбир давомида она тилимизни асраб-авайлаш, ёш ав-
лод қалбида миллий қадриятларга ҳурмат туйғусини мус-
таҳкамлаш ва ўзбек тилининг жамият ҳаётидаги мавқеини 
янада ошириш масалаларига алоҳида эътибор қаратилди. 
Якунда иштирокчилар учун самимий мулоқотни давом эт-
тириш имконини берувчи кофе-брейк (қаҳва танаффуси) 
ташкил этилди.

ҚАДРИНГ БАЛАНД 
БЎЛСИН, ОНА ТИЛИМ!

Ўзбек тилига давлат тили мақоми берилган кун 
муносабати билан “Темирйўлинфратузилма” акция-
дорлик жамиятининг “Қарши минтақавий темир 
йўл узели” филиали Темирйўлчи ёшлар марказида 
“Қадринг баланд бўлсин, она тилим!” шиори остида 
байрам тадбири бўлиб ўтди.

АҲОЛИГА СИФАТЛИ КЎМИР 
ЕТКАЗИШ – ДОЛЗАРБ ВАЗИФА
Айни кунларда аҳоли, корхона ва ташки-

лотларни куз-қиш мавсумида кўмир ёқилғи-
си билан узлуксиз таъминлаш борасида ти-
зимли ишлар амалга оширилмоқда.

Жорий йилнинг 21 октябрь куни Респуб-
лика транспорт прокурори И.Наримов бош-
чилигидаги ишчи гуруҳ Ангрен кўмир ко-
нида бўлиб, мавжуд ҳолатни ўрганди. Олиб 
борилган ўрганишлар давомида кўмир қазиб 
олиш ва уни вагонларга ортиш жараёнлари 
кўздан кечирилди.

Сўнгра “Тошкент минтақавий темир йўл 
узели” филиали, “Темирйўлкарго” , “Ўзбеккў-
мир” акциядорлик жамиятлари, Тошкент 

транспорт прокурори, Транспорт ИИБ ҳамда 
Ангрен шаҳар қўриқлаш бўлими раҳбарлари 
иштирокида йиғилиш ўтказилди. Унда қазиб 
олинган кўмирни аҳолига беталафот етказиб 
бериш ҳамда жараёндаги тўсиқ ва муаммо-
ларни тезкор бартараф этиш чоралари бел-
гилаб олинди.

МАРКАЗИЙ ПОЛИКЛИНИКА 
ФИЛИАЛИДА САНИТАРИЯ 

НАЗОРАТИ ЎТКАЗИЛДИ
“Темир йўл ижтимоий хизматлар” масъ-

улияти чекланган жамияти бош директори 
М.Мамасидиков томонидан тасдиқланган 
режага мувофиқ, Марказий поликлиника 
филиали ҳудуди ва бинолари кўздан кечи-
рилди.

Назорат давомида поликлиника биноси-
да косметик таъмирлаш ишлари олиб бори-
лаётгани, иссиқлик тизими қувурлари ал-
маштирилгани сабабли таъмирлаш ишлари 
ҳали якунланмагани аниқланди.

Муассаса ҳудудининг санитария ҳола-
тини яхшилаш, ободонлаштириш ва кўка-
ламзорлаштириш ишларини такомиллаш-
тириш мақсадида кириш-чиқиш жойлари ва 
йўлаклар бўйлаб мавсумий ҳамда манзарали 
гуллар экиш, гулзорлар ташкил этиш ва мав-
жуд яшил майдонларни ободонлаштириш 
тавсия этилди. Шунингдек, ҳудуд тозалигини 
мунтазам сақлаш, дарахт ва гулларни парва-
ришлаш, суғориш ишларини тўғри ташкил-
лаштириш ва санитария-гигиена талабла-
рига қатъий риоя этиш бўйича кўрсатмалар 
берилди.

“ҚЎНҒИРОТ” ТЕМИР ЙЎЛ 
ВОКЗАЛИДА МАХСУС-ТАКТИК 

ЎҚУВ МАШҚИ
Қорақалпоғистон Республикасининг че-

гарадош ҳудудида жойлашган Қўнғирот те-
мир йўл вокзали орқали ҳар куни мингга 

яқин йўловчи ҳаракатланади. Шу сабабли 
юқумли касалликлар кириб келишининг ол-
дини олиш мақсадида вокзалда санитария-
эпидемиология назорати пости фаолият 
юритмоқда.

“Темир йўл ижтимоий хизматлар” масъ-
улияти чекланган жамияти “Қўнғирот” СЭС 
филиали ҳамда Фавқулодда вазиятлар бў-
лими ҳамкорлигида вокзалда ўта хавфли 
юқумли касалликлар (ўлат ва бошқалар) 
тарқалишининг олдини олишга қаратилган 
махсус-тактик ўқув машғулоти ўтказилди. 
Унда назорат пунктларининг шайлик ҳолати 
текширилди.

Амалий машғулотлар давомида шубҳали 
бемор аниқланганда тезкор хабар бериш ва 
уни изоляция қилиш, шахсий ҳимоя восита-
ларидан фойдаланиш, дезинфекция тадбир-
лари ҳамда бемор билан мулоқотда бўлган-
лар рўйхатини шакллантириш кўникмалари 
синовдан ўтказилди.

тизимда “МАЪРИФАТ 
СОАТЛАРИ” ЎТКАЗИЛДИ

21 октябрь – Ўзбек тили тили байрами 
куни муносабати билан “Қуюв-механика за-
води” акциядорлик жамиятида “Маърифат 
соатлари” ташкил этилди.

Тадбирда давлат тилининг жамиятдаги 
ўрни ва нуфузини ошириш, она тилимизга 
ҳурмат, миллий қадриятларни асраб-авай-

лаш ҳамда ёзув маданиятини юксалтириш 
масалаларига алоҳида эътибор қаратилди. 
Шунингдек, ташкилотда иш юритиш ва рас-
мий ҳужжатларни расмийлаштиришда ада-
бий тил меъёрларига қатъий риоя этиш ло-
зимлиги таъкидланди.

ХОДИМЛАР АДАБИЙ МЕРОС 
БИЛАН ТАНИШДИЛАР

Ўзбек тили байрами куни муносабати 
билан “Тошкент минтақавий темир йўл узе-
ли” филиалида таниқли шоир ва ёзувчилар 
иштирокида маънавий-маърифий учрашув 
ташкил этилди.

Филиал бошлиғи ўринбосари Р.Эшонқу-
лов бошқарган тадбирда Ўзбекистон Ёзув-

чилар уюшмаси аъзоси, филология фанлари 
номзоди Д.Муҳаммадий ва шоира Дилноза 
Камоллар иштирок этди. Ижодкорлар она ти-
лимизнинг бой тарихи ва унинг миллий ўз-
ликни англашдаги беқиёс ўрни ҳақида фикр 
юритиб, ўз ижод намуналаридан шеърлар 
ўқиб бердилар.

Учрашув давомида темирйўлчилар ва 
ёшлар ижодкорлар билан бевосита мулоқот 
қилиб, ўзбек адабиётининг бой маънавий 
мероси ва она тилимиз жозибаси ҳақида 
кенг тасаввурга эга бўлдилар.

РАҚАМЛАШТИРИШ ВА СУНЪИЙ 
ИНТЕЛЛЕКТ ИМКОНИЯТЛАРИ 

ЎРГАНИЛДИ
“Ўзбекистон темир йўллари” акциядор-

лик жамияти бошқаруви раиси ўринбоса-
ри Ж.Юсуповнинг 2026 йил 14 сентябрдаги 
537-НЗ-сонли буйруғи ижроси доирасида 
“Темирйўлинфратузилма” акциядорлик жа-
миятининг “Қўқон” ва “Бухоро минтақавий 

темир йўл узели” филиалларида ҳамда улар-
га қарашли станцияларда ўрганиш ишлари 
олиб борилди.

Ишчи гуруҳ ҳудудларда замонавий ра-
қамли ечимлар ва сунъий интеллект техно-
логияларини жорий этиш ҳолатини таҳлил 
қилди. Унда рақамли тизимлар самарадор-
лиги, ишлаб чиқаришга инновацияларни 
татбиқ этиш, ахборот хавфсизлиги ва кибер-
ҳужумлардан ҳимояланиш даражаси кўриб 
чиқилди.

Ўрганиш якунларига кўра, аниқланган 
камчиликларни бартараф этиш, рақамлаш-
тириш жараёнларини жадаллаштириш ва 
инновацион тизимлардан самарали фойда-
ланиш бўйича тегишли тавсиялар ишлаб чи-
қилди.

ХАЛҚАРО ҲАМКОРЛИК – 
ТРАНСПОРТ ТАРАҚҚИЁТИ 
ЙЎЛИДА МУҲИМ ҚАДАМ

“Темирйўлинфратузилма” акциядорлик 
жамиятининг “Бухоро минтақавий темир 
йўл узели” филиалига қарашли “Хўжадавлат” 
станциясида “Ўзбекистон темир йўллари” 
акциядорлик жамияти ҳамда “Туркменде-
мирйўллари” раҳбарлари ўртасида учрашув 
бўлиб ўтди.

Учрашувда икки давлат ўртасида поезд-
лар алмашинувини кенгайтириш, юк ташиш 
самарадорлигини ошириш ҳамда мавжуд 
транзит салоҳиятидан оқилона фойдаланиш 
масалалари атрофлича муҳокама қилинди.

Мулоқот чоғида томонлар темир йўл 
транспорти соҳасидаги ўзаро манфаатли 
ҳамкорликни мустаҳкамлаш, халқаро юк 
ташиш ҳажмини ошириш ва транспорт-ло-
гистика алоқаларини янада ривожлантириш 
юзасидан фикр алмашдилар.

Бундай учрашувлар Ўзбекистон ва Турк-
манистон ўртасидаги ҳамкорликни янги бос-
қичга олиб чиқиш, транзит имкониятларини 
кенгайтириш ҳамда минтақавий транспорт 
алоқаларини мустаҳкамлашга хизмат қила-
ди.

Хайрия акцияси – меҳр-оқибат, ҳамжиҳатлик ва инсон қадрини 
улуғлаш йўлидаги эзгу ташаббус.

Инсонпарварлик ва ўзаро ёрдам — халқимизнинг азалий қадриятла-
ридандир. Айниқса, ҳаёт синовларига дуч келган, моддий кўмак ва меҳр-
эътиборга муҳтож инсонларни қўллаб-қувватлаш жамиятнинг юксак маъ-
навий қиёфасини намоён этади.

“Ўзбекистон темир йўллари” акциядорлик жамияти бошқаруви раиси-
нинг 2026 йил 21 октябрдаги 537-Н-сонли буйруғига мувофиқ, Ўзбекистон 
Қизил ярим ой жамияти темир йўл минтақавий ташкилоти жамғармасига 
маблағ тўплаш мақсадида хайрия акцияси ўтказилмоқда.

Бугунги кунда мазкур ташкилот қарамоғида 354 нафар эҳтиёжманд 
темирйўлчи бор. Уларнинг орасида кам таъминланган оилалар, сурунка-
ли касалликка чалинганлар, шунингдек, саломатлиги туфайли ётиб қолган 
ёлғиз кексалар мавжуд. Айниқса, суҳбат ва ғамхўрликка интизор қариялар 
учун ҳолидан хабар олиш катта аҳамиятга эга. Ташкилотнинг “Меҳр-шаф-
қат” ҳамширалари уларнинг аҳволидан мунтазам хабар олиб, саломатли-
гини кузатиб ва зарур кўмак кўрсатиб келмоқда. Бу эса инсонга бўлган 
эътиборнинг амалий ифодасидир. Зеро, баъзан бир оғиз ширин сўз ва са-
мимий муносабатнинг ўзи инсон қалбида эртанги кунга умид уйғотади.

Буйруққа кўра, ходимларнинг розилиги билан йил давомида бир марта 
базавий ҳисоблаш миқдорининг (БҲМ) 10 фоизи миқдорида хайрия маблағи 
ўтказиш назарда тутилган. Ҳар бир ишчи-ходимнинг ихтиёрий ҳиссаси бирла-
шиб, ёрдамга муҳтож касбдошларимизни қўллаб-қувватлаш учун муҳим ман-
бага айланади.

Акциянинг аҳамияти фақатгина моддий кўмак билан чекланмайди. 
Унинг доирасида ходимлар учун фавқулодда вазиятларда биринчи ёрдам 
кўрсатиш бўйича ўқув-семинарлар ташкил этиш, шунингдек, “Қутқарув-
чилар гуруҳлари”ни тузиб, уларни амалий машғулотларга жалб қилиш 
ҳам белгиланган. Демак, бу ташаббус бир вақтнинг ўзида ҳам эҳтиёжманд 
инсонларни асрашга, ҳам ходимларнинг ҳаётий кўникмаларини ошириб, 
ўзаро ёрдам маданиятини мустаҳкамлашга хизмат қилади.

Хайриянинг ҳақиқий қадри унинг миқдорида эмас, балки қандай ният 
билан амалга оширилишидадир. Ҳар бир ихтиёрий ҳисса кимнингдир 
ташвишини енгиллатиши, беморга мадад, ёлғиз қарияга эса қувонч ба-
ғишлаши мумкин. Жамоамизда кўмакка муҳтож инсонларнинг борлиги 
бизга бир ҳақиқатни эслатади: ижтимоий ҳимоя — бу фақат муайян таш-
килотнинг вазифаси эмас, балки бутун жамоанинг маънавий масъулия-
тидир. Хайрия акцияси ана шу бурчни амалда намоён этиш учун қулай 
имкониятдир.

Энг муҳими, бу хайрли иш акция якунланиши билан тўхтаб қолмасли-
ги лозим. Муҳтожлар ҳолидан мунтазам хабар олиш, кексаларга ғамхўр-
лик қилиш ва биринчи ёрдам кўрсатиш кўникмаларини ривожлантириш 
изчил давом этса, ташаббуснинг ижтимоий самараси янада ортади.

Ҳақиқий ҳамжиҳатликнинг қудрати ҳам айнан шунда — инсон қадри-
ни улуғлаш, бир-бирини суяш ва яхшиликни ҳаётимизнинг доимий қои-
дасига айлантиришдадир.

Ҳурматли темирйўлчилар! Келинг, ҳамжиҳатлигимизни яна бир бор 
амалда намоён этиб, бу хайрли ташаббусни қўллаб-қувватлайлик. Бир 
кишининг ёрдами бир оилага умид бағишласа, минглаб инсонларнинг 
бирлашган эзгу нияти юзлаб хонадонларга чексиз мадад бўлади. Чунки 
яхшилик улашилган сари кўпаяди!

БИР КИШИНИНГ ЁРДАМИ – 
ЮЗЛАБ ОИЛАЛАРНИНГ УМИДИ

Айни пайтда ушбу лойиҳа ижросини таъминлаш мақсадида тажрибали  
темирйўлчилар Тошкент вилоятининг Нурафшон ҳамда Сирдарё вилояти-
нинг Янгиер ҳудудларида замонавий техникалар ёрдамида янги йўллар-
ни қуриш ишларини жадаллик билан олиб боришмоқда. Хусусан, бугунги 
кунга қадар мутахассислар томонидан 3925,5 минг метр куб тупроқ кўтар-
ма ишлари бажарилиб, 171 та сунъий сув ўтказиш қувурларини ўрнатиш 
ишлари амалга оширилди. Шунингдек, 6 та сунъий иншооти қурилиб, туп-
роқ кўтармаси тайёр ҳудудларга 11 километр темир йўл устки қисми ётқи-
зилди. Қурувчилар ушбу икки шаҳар ўртасидаги темир йўлнинг биринчи 
қисмини бир-бирига қараб ётқизишмоқда.

Ҳозиргача “Нурафшон – Пискент – Бўка – Бекобод – Боёвут – Янгиер” 
йўналишида янги темир йўл линияси лойиҳа бўйича қурилиш-монтаж 
ишлари 43 фоизга бажарилди. Хусусан, Тошкент вилоятида 10,5 километр 
ҳудудга рельслар ётқизилган бўлса, Сирдарё вилояти ҳудудидаги Боёвут 
туманида 500 метр рельслар ўрнатиб бўлинди.

Бўлажак линия автомобиль ва темир йўллари билан кесишмайди, аҳо-
ли пунктларини айланиб ўтади ва атроф-муҳитга салбий таъсири мини-
мал бўладиган тарзда лойиҳалаштирилган.

Ушбу катта лойиҳа якунига етиб, фойдаланишга топширилгач, кути-
лаётган натижалар ҳам жуда салмоқли бўлади. Хусусан, юзлаб янги иш 
ўринлари яратилади, юк вагонларини айланмаси ортади, аҳоли ва сайёҳ-
ларга хизмат кўрсатиш сифати ҳам яхшиланади, йўловчи поездлари ҳара-
кати вақти эса қисқариб, юк поездлари ҳаракати вақти ҳам 1 соат 15 дақи-
қага тежалади. Тадбиркорлик ва хизмат кўрсатиш соҳаларининг ривожла-
нишига хизмат қилади. Айниқса, ҳудудларнинг туристик жозибадорлиги 
ва ички иқтисодий интеграцияси учун янги имкониятларни очиб беради.

Рустам ҲАЙДАРОВ

“НУРАФШОН – ПИСКЕНТ – БЎКА – БЕКОБОД – БОЁВУТ – ЯНГИЕР” 
ЙЎНАЛИШИДА 11 КИЛОМЕТР РЕЛЬСЛАР ЁТҚИЗИЛДИ

ХАЛҚАРО  ТАЖРИБА ТЕМИРЙЎЛЧИ БИЛАН СУҲБАТ

У 2012-2018 йиллар “Ўзбекис-
тон темир йўллари” акциядорлик 
жамиятининг Тошкент сигнализа-
ция ва алоқа масофасида тизими-
да электромеханик бўлиб ишлади. 
Тез орада тажрибали мутахассис 
сифатида кўзга ташланиб, 2018 
йилда жамиятнинг Саноат хавф-
сизлиги ва меҳнатни муҳофаза 
қилиш бошқармасига муҳандис 
лавозимига таклиф этилди. Ин-
тилувчан ходим ўз фаолиятини 
2018-2024 йилларда Капитал қу-
рилиш дирекциясида меҳнатни 
муҳофаза қилиш ва техника хавф-
сизлиги бўйича муҳандис сифати-
да давом эттирди. Замонавий би-
лим ва тажрибани пухта эгаллаган 
қаҳрамонимиз 2024 йилдан буён 
ушбу дирекцияда муҳандис-тех-
нолог бўлиб самарали меҳнат қи-
либ келмоқда.

Бугунги кунда намунали хо-
дим бўлиш билан бирга, оила-
да икки фарзанднинг меҳрибон 
отаси бўлган муҳандис-технолог 
Дилшод Тўлаганов билан соҳадаги 
янгиликлар ва унинг касбий фао-
лияти ҳақида суҳбатлашдик.

– Болалик йилларингиз 
қандай ўтган?

– Болалик йилларимдан қал-
бимда унутилмас ва гўзал хоти-
ралар қолган. Эсимни таниганим-
дан буён спортнинг футбол турига 
қизиқишим жуда баланд бўлган. 
Отамнинг ушбу спорт турига меҳ-
ри бўлакча эди ва ўша даврда шу 
соҳада фаолият юритганликлари 
сабабли болалигимнинг ажрал-
мас қисми футбол майдони ҳамда 
чарм тўп билан ўтган. Тошкент ту-
манидаги Абдураҳмон Тўлаганов 
номидаги 7-сонли умумий ўрта 
таълим мактабида аъло баҳоларга 
ўқиганман. Спортга бўлган кучли 
иштиёқим мени ихтисослашти-
рилган спорт мактабига етаклади 
ва 7-синфдан бошлаб футбол сир-
ларини профессионал даражада 
ўргана бошладим. Бироқ тақдир 
экан, жиддий жароҳатлар ва бош-
қа қатор сабаблар туфайли ҳаё-
тимда туб ўзгаришлар юз берди ва 
спортчилик фаолиятимни давом 
эттира олмадим.

– Темир йўлга бўлган қизи-
қиш қачондан  бошланган?

– Дадамнинг оталари, яъни бо-
бом Омон Тўлаганов узоқ йиллар 
темир йўл тизимида меҳнат қил-

ганлар. Кейинчалик бу касб бизда 
авлоддан-авлодга ўтди. Катта ама-
ким Мираъзам Омонов қарийб 50 
йил давомида Ўзбекистон темир 
йўллари тизимида фаолият юритди-
лар. Ишни қурилиш йўналишидан 
бошлаб, нафақага чиқиш арафасида 
“Ўзтемирйўлйўловчи” акциядорлик 
жамияти Касаба уюшмаси қўми-
тасида самарали меҳнат қилдилар 
ва соҳа ривожига муносиб ҳисса 
қўшдилар. Ҳозирги кунда нафақада 
бўлсалар-да, биз каби ёш темирйўл-
чиларга ўзларининг қимматли мас-
лаҳатларини бериб келадилар.

Шу амакимнинг тавсиялари, 
қолаверса, уларнинг фарзандлари 
ҳам сулола давомчилари сифати-
да шу тизимда ишлаётгани мен-
га катта туртки бўлди. Шу тари-
қа, менда ҳам темир йўлга кучли 
меҳр уйғонди ва 2008 йили “Ўз-
темирйўлйўловчи” акциядорлик 
жамиятига ишга қабул қилиндим. 
Амалий жараёнда касб сирларини 
янада чуқурроқ ўрганиш мақсади-
да Тошкент темир йўл муҳандис-
лари институтига ҳужжат топшир-
дим. Биринчи курсда ўқиш билан 
биргаликда, чипта сотувчиси бў-
либ ҳам ишлаб, назария ва ама-
лиётни бирга олиб бордим.

– Илк иш кунингизни қан-
дай эслайсиз? Фаолиятингизни 
қайси вазифадан бошлаган-
дингиз?

– Темир йўл соҳасидаги илк 
иш куним худди куни кеча бў-
либ ўтгандек ёдимда. “Тошкент 
– Сирдарё” йўналишида қатнов-
чи электропоезд чипта сотувчи-
си лавозимига қабул қилингач, 
биринчи иш куним, табиийки, 
соҳани ўрганишдан бошланган. 
Устозларим қўлимга чипта бе-
риб, йўловчилар билан муомала 
қилиш, тўғри мулоқот ўрнатиш, 
чипта нархлари ва бошқа барча 
нозик жиҳатларни ўргатиб, таж-
риба олишдан ўтказишган. Аниқ 
айта оламанки, темир йўлдаги 
фаолиятим илк кунидан жуда қи-
зиқарли кечган ва ишга киришиб 
кетишим ҳам осон кечган. Баъзан 
янги соҳага кўникиш ёки уни ўр-
ганиш учун анча вақт талаб эти-
лади. Менда эса аксинча бўлди: 
дастлабки кунларданоқ бу касб 
менга бегонадек туюлмади, худ-
ди илгаридан шу соҳада ишлаб 
юргандек тез мослашиб кетдим. 
Албатта, бунда устозларимнинг 
ҳиссаси жуда катта.

– Бугунги кунда муҳандис-
технологнинг зиммасидаги 
масъулият ва бу касбнинг энг 
мураккаб жиҳати нимада на-
моён бўлади?

– Ҳозирги кунда “Ўзбекистон 
темир йўллари” акциядорлик жа-
мияти томонидан барпо этилаёт-
ган буюртмачилик объектларига 
бириктирилган муҳандис-техно-
логлар қаторида мен ҳам ўз ҳис-
самни қўшиб келяпман. Бу соҳада 
ишлаш кишидан юксак масъулият 
ва улкан жавобгарлик талаб қила-
ди. Сизга ишониб топширилган 
қурилиш объектининг сифатли 
ҳамда ўз вақтида якунланиши, 
ишлатилаётган қурилиш мате-
риалларининг давлат стандарт-
ларига мослигини назорат қилиш 
— муҳандис-технологнинг асосий 
вазифасидир.

ўзи бошқаларни ҳурмат қилишни 
ўрганиши лозим. Сиз ўзгаларни 
қадрламасангиз, ҳеч ким сизни 
ҳурмат қилишга мажбур эмас. 
Инсон ҳаётида шундай муқаддас 
қадриятлар борки, уларни ҳеч 
қандай бойлик ёки юқори лаво-
зим билан ўлчаб ҳам, сотиб олиб 
ҳам бўлмайди. Инсон қанчалик 
тўқ, ўзига тўқ ёки мансабдор бўл-
масин — юксак фаросат, илм-маъ-
рифат, соғлиқ ва пок виждон каби 
эзгу фазилатларни пулга сотиб 
ололмайди. Инсонийлик мақоми 
лавозим билан эмас, гўзал хулқ 
билан белгиланади.

– Амалга оширишни ис-
таган энг катта орзуингиз ва 
олий мақсадингиз нима?

– Орзу ва мақсадларга тўхта-
ладиган бўлсам, олдинда қила-
диган ишларимиз, режаларимиз 
жуда кўп. Энг олий мақсадим — ус-
тозларим каби мана шу шарафли 
соҳанинг ривожига муносиб ҳисса 
қўшиш, соҳада янги инновацион 
ғояларни яратиш ва темир йўл 
тизимини янада юксак босқичга 
олиб чиқишдир.

– Суҳбатимиз якунида ҳаёт 
йўлини энди бошлаётган ёш-
ларга қандай маслаҳат берган 
бўлардингиз?

– Бугун давлатимиз раҳбари 
томонидан ёшларга жуда катта 
эътибор ва ғамхўрлик кўрсатил-
моқда. Натижада улар учун яра-
тилаётган шароит ва имкониятлар 
кўлами чексиздир. Ҳозирги ёшлар 
ушбу имкониятлардан оқилона ва 
максимал даражада фойдаланиш-
лари зарур. Чунки илгари бизнинг 
давримизда бундай қулайликлар 
бўлмаган. Хоҳ билим олиш, хоҳ 
спорт ёки санъат соҳаси бўлсин — 
ҳар томонлама юксалиш учун бар-
ча эшиклар очиқ.

Ёшларимиз ўз устида тиним-
сиз ишлаб, яратилган имконият-
лардан тўғри фойдаланишса, ке-
лажакда уларни албатта юксак 
зафарлар ва меҳнатларининг му-
носиб роҳати кутади. Биз олийгоҳ-
га кирган йилларни эсланг: у пайт-
ларда ўқишга кириш худди катта 
лотереяда ютуқ чиққандек жуда 
камёб ҳодиса эди. Ҳозир-чи? Муҳ-
тарам Президентимиз томонидан 
ёшларга “Фақат ўқинг, изланинг!” 
дея барча шароит муҳайё қилин-
моқда. Истасангиз — нуфузли дав-
лат олийгоҳлари, истасангиз — хо-
рижий ва хусусий университетлар 
фаолият юритмоқда. Шуни унут-
маслик керакки, ёшликда эгал-
ланган билим ва қилинган ҳаракат 
келажакда албатта ўз мевасини бе-
ради. Қайси соҳани танлашингиз-
дан қатъи назар, ўз ишингизнинг 
чинакам профессонали бўлишга 
интилинг.

Аваз ОМОНОВ 
суҳбатлашди

Касбнинг мураккаблиги ҳам 
айнан мана шу юқори жавобгарлик 
туфайлидир. Чунки сиз қурилиши-
да бевосита қатнашаётган лойиҳа 
— хоҳ муҳташам бино бўлсин, хоҳ 
темир йўл тармоғи — бир кишига 
эмас, балки минглаб, миллионлаб 
инсонлар хавфсизлиги ва ман-
фаатига хизмат қилади. Иш фао-
лиятим давомида “Тошкент – Са-
лор – Чирчиқ” ҳамда “Самарқанд 
– Ургут” янги электрлаштирилган 
темир йўл линияларини қуриш 
лойиҳаларида бевосита иштирок 
этдим. Ҳозирда эса “Тошкент – Са-
марқанд” йўналишининг ўтказув-
чанлик қобилиятини оширишдек 
стратегик лойиҳада фаолиятимни 
давом эттирмоқдаман.

– Йирик қурилиш объектла-
рида кутилмаган муаммоларга 
дуч келганингизда, аввало, 
нимадан бошлайсиз: сабабни 
излашданми ёки ечим топиш-
данми?

– Бундай йирик қурилиш 
объектларида юзага келадиган 
муаммоларни бартараф этишда, 
энг аввало, унинг келиб чиқиш 
сабабларини чуқур ўрганаман. 
Чунки муаммонинг асл илдизини 
билмай туриб, унга ечим излаш — 
хатоликка олиб келади. Биринчи 
навбатда носозлик ёки камчилик-
ка сабаб бўлган омиллар аниқла-
ниб, улар бартараф этилади, сўнг-
ра тизимнинг мукаммал ишлаши 
учун энг мақбул ва самарали ечим 
устида бош қотирилади. 

– Инсоннинг ҳақиқий қадри 
нимада намоён бўлади, деб ҳи-
соблайсиз? Сизнингча, инсонга 
бойлиги ёки лавозимига қараб 
баҳо бериш тўғрими?

– Менимча, инсоннинг асл 
қадри унинг ўзгаларни қадрлай 
олиши ва атрофдагиларга кўрса-
таётган ҳурматида акс этади. Қадр 
топмоқчи бўлган инсон, аввало, 

У 1986 йил 18 август куни Тошкент 
шаҳрида туғилган. 2008-2012 йиллар  
Тошкент темир йўл муҳандислари 
институтининг “Ташишни ташкил 
этиш ва транспорт логистикаси” фа-
культетида таҳсил олиб, бакалавр 
дипломини қўлга киритган. Билим-
га чанқоқ ёш мутахассис олий таъ-
лимни шу билан тўхтатиб қўймади. 
У 2015-2017 йилларда ушбу масканда 
“Ахборот узатиш қурилмалари ва ти-
зимлари” мутахассислиги бўйича 
магистратура босқичида ўқиб, ма-
гистрлик даражасига эга бўлди. Дил-
шод Тўлаганов меҳнат фаолиятини 
2008–2009 йилларда “Ўзтемирйўлйўлов-
чи” акциядорлик жамиятида оддий 
чипта кассири лавозимидан бошла-
ган эди...

ҲИНДИСТОНДА ОРТТИРИЛГАН 
ХАЛҚАРО ТАЖРИБА: 

ЧАНДИГАРХДА ЖАҲОН 
ЖАМОАТ САЛОМАТЛИГИ 

ҲАМКОРЛИГИ 
МУСТАҲКАМЛАНДИ

Тадбир Ҳиндистон Ташқи ишлар ва-
зирлигининг Техник ва иқтисодий ҳам-
корлик (ITEC) дастури кўмагида ташкил 
этилди.

Дунёнинг 24 давлатидан келган му-
тахассислар иштирок этган ушбу нуфуз-
ли анжуман олти кун давомида юқори 
савияда ўтди. Дастур доирасида жамоат 
саломатлиги сиёсати, соғлиқни сақлаш 
тизимини бошқариш, стратегик режа-
лаштириш, етакчилик, соғлиқни сақлаш 
хизматларини ташкил этиш ҳамда за-
монавий бошқарув ёндашувлари бўйича 
маърузалар тингланди, интерактив маш-
ғулотлар ва гуруҳ муҳокамалари ташкил 
этилди. Машғулотларни Dr. Sonu Goel, Dr. 
Sanjeev Kumar, Dr. Upendra Bhojani каби 
тажрибали профессор ва мутахассислар 
олиб борди.

Иштирокчилар турли мамлакатлар-
нинг жамоат саломатлиги ва соғлиқни 
сақлаш тизимларидаги илғор тажрибалар 
билан танишиб, ўзаро тажриба алмашди 
ҳамда халқаро касбий алоқалар ўрнатди.

Дастурда мен, Тошкент давлат тиб-
биёт университети катта ўқитувчиси 
М.Ҳайдарова Ўзбекистон номидан иш-
тирок этдим. Биз жамоат саломатлиги 
масалалари билан бирга соғлиқни сақ-
лаш тизимида менежмент, стратегик ре-
жалаштириш ва етакчиликнинг замона-
вий ёндашувларини ҳам чуқур ўргандик. 
Маъруза ва интерактив машғулотларда 
фаол қатнашиб, хорижий ҳамкасблар 
билан тажриба алмашдим. Орттирган 
билим ва тажрибаларимни Тошкент дав-
лат тиббиёт университетида, шунинг-
дек, фаолиятимга оид барча жамоалар-
да ҳамкасбларим билан баҳам кўраман, 
уларни ўқув жараёни ва илмий-тадқиқот 
ишларига татбиқ этишни, келажак авлод 
шифокорларини тайёрлашга хизмат қил-
диришни ўз олдимга мақсад қилиб қўй-
ганман.

Ушбу нуфузли дастурда иштирок этиш 
имконияти яратилгани учун Ҳиндистон 
Республикасининг Ўзбекистондаги элчи-
хонасига, ITEC дастури ташкилотчилари-
га ва PGIMER жамоасига самимий мин-
натдорчилик билдираман. Ҳиндистон ва 
Ўзбекистон ўртасидаги дўстона ҳамкор-
лик тиббиёт, таълим ва фан соҳаларида 
янги уфқларни очаётганидан ғурур туя-
ман.

Муҳайё ҲАЙДАРОВА, 
Тошкент давлат тиббиёт 

университети катта ўқитувчиси

2026 йил 9-14 сентябрь кун-
лари Ҳиндистон Респуб-
ликасининг Чандигарх 
шаҳрида Postgraduate 
Institute of Medical 
Education and Research 
(PGIMER) Жамоат тиббиё

-
ти бўлими ва Жамоат 
саломатлиги мактаби 
ташаббуси билан “8th 
Public Health Policy and 
Management Program” 
халқаро малака ошириш 
дастури бўлиб ўтди. 

ДИЛШОД ТЎЛАГАНОВ:

 “УСТОЗЛАРИМДЕК СОҲАМИЗ 
РИВОЖИГА ҲИССА ҚЎШСАМ ДЕЙМАН”


